
Mandukya Upanishad

માણ્ડૂક્યોપનિષત્

ૐભદ્રં કર્ણેભિઃ શ‍ૃણુયામ દેવા ભદ્રં પશ્યેમાક્ષભિર્યજત્રાઃ ।
સ્થિરૈરઙ્ગૈસ્તુષ્ટુવાંસસ્તનૂભિર્વ્યશેમ  દેવહિતં યદાયુઃ ॥
ભદ્રં નો અપિ વાતય મનઃ ॥

ૐશાન્તિઃ શાન્તિઃ શાન્તિઃ ।
॥ અથ માણ્ડૂક્યોપનિષત્ ॥

હરિઃ Oણ્ ।
ૐ ઇત્યેતદક્ષરમિદꣳ સર્વં તસ્યોપવ્યાખ્યાનં
ભૂતં ભવદ્ ભવિષ્યદિતિ સર્વમોઙ્કાર એવ
યચ્ચાન્યત્ ત્રિકાલાતીતં તદપ્યોઙ્કાર એવ ॥ ૧॥
સર્વં હ્યેતદ્ બ્રહ્માયમાત્મા બ્રહ્મ સોઽયમાત્મા ચતુષ્પાત્ ॥ ૨॥
જાગરિતસ્થાનો બહિષ્પ્રજ્ઞઃ સપ્તાઙ્ગ  એકોનવિંશતિમુખઃ 
સ્થૂલભુગ્વૈશ્વાનરઃ પ્રથમઃ પાદઃ ॥ ૩॥
સ્વપ્નસ્થાનોઽન્તઃપ્રજ્ઞઃ સપ્તાઙ્ગ  એકોનવિંશતિમુખઃ 
પ્રવિવિક્તભુક્તૈજસો દ્વિતીયઃ પાદઃ ॥ ૪॥
યત્ર સુપ્તો ન કઞ્ચન કામં કામયતે ન કઞ્ચન સ્વપ્નં
પશ્યતિ તત્ સુષુપ્તમ્ । સુષુપ્તસ્થાન એકીભૂતઃ પ્રજ્ઞાનઘન
એવાનન્દમયો હ્યાનન્દભુક્ ચેતોમુખઃ પ્રાજ્ઞસ્તૃતીયઃ પાદઃ ॥ ૫॥
એષ સર્વેશ્વરઃ એષ સર્વજ્ઞ એષોઽન્તર્યામ્યેષ યોનિઃ સર્વસ્ય
પ્રભવાપ્યયૌ હિ ભૂતાનામ્ ॥ ૬॥
નાન્તઃપ્રજ્ઞં ન બહિષ્પ્રજ્ઞં નોભયતઃપ્રજ્ઞં ન પ્રજ્ઞાનઘનં
ન પ્રજ્ઞં નાપ્રજ્ઞમ્ । અદૃષ્ટમવ્યવહાર્યમગ્રાહ્યમલક્ષણં
અચિન્ત્યમવ્યપદેશ્યમેકાત્મપ્રત્યયસારં પ્રપઞ્ચોપશમં

શાન્તં શિવમદ્વૈતં ચતુર્થં મન્યન્તે સ આત્મા સ વિજ્ઞેયઃ ॥ ૭॥
સોઽયમાત્માધ્યક્ષરમોઙ્કારોઽધિમાત્રં પાદા માત્રા માત્રાશ્ચ પાદા
અકાર ઉકારો મકાર ઇતિ ॥ ૮॥
જાગરિતસ્થાનો વૈશ્વાનરોઽકારઃ પ્રથમા માત્રાઽઽપ્તેરાદિમત્ત્વાદ્
વાઽઽપ્નોતિ હ વૈ સર્વાન્ કામાનાદિશ્ચ ભવતિ ય એવં વેદ ॥ ૯॥
સ્વપ્નસ્થાનસ્તૈજસ ઉકારો દ્વિતીયા માત્રોત્કર્ષાત્
ઉભયત્વાદ્વોત્કર્ષતિ હ વૈ જ્ઞાનસન્તતિં  સમાનશ્ચ ભવતિ
નાસ્યાબ્રહ્મવિત્કુલે ભવતિ ય એવં વેદ ॥ ૧૦॥
સુષુપ્તસ્થાનઃ પ્રાજ્ઞો મકારસ્તૃતીયા માત્રા મિતેરપીતેર્વા
મિનોતિ હ વા ઇદં સર્વમપીતિશ્ચ ભવતિ ય એવં વેદ ॥ ૧૧॥
અમાત્રશ્ચતુર્થોઽવ્યવહાર્યઃ પ્રપઞ્ચોપશમઃ શિવોઽદ્વૈત
એવમોઙ્કાર આત્મૈવ સંવિશત્યાત્મનાઽઽત્માનં ય એવં વેદ ॥ ૧૨॥

॥ ઇતિ માણ્ડૂક્યોપનિષત્ સમાપ્તા ॥

